
Džiaugas šėrdės, ka kertinis žemaitėška tautėš-
koma, tapatībės kūlis – žemaitiu kalba – šėndėin 
kap nikumet kėtumet ėšgīven dėdėli pakėlėma. Že-
maitiu kalba īr gīva, stėpri, skomb vės garsiau ėr pla-
tiau, daruomė rimtė darbā, ka ta kalba būtom ne tik 
ėšsauguota, bet ėr itvėrtinta, iteisinta kāp kalba– ne 
kāp ontruoji valstībėnė kalba, vuo kāp istuorėnė 
Žemaitėjės regėjuona regėjuonėnė žemaitiu kalba. 
Juk tēp īr keliuolėkuo Euruopas valstībiu – šalėp 
valstībėnės kalbuos poikiausē gīvou ėr regėjuonė-
nės kalbas. Tuolėi žvalgītėis nerēk – mūsa kaimīnā 
latvē be valstībėnės latviu kalbuos tor iteisėnė latga-
liu kalba, vuo lėnkā – kašubu kalba.

Žemaitiu kalbuos pripažėnėma rēkalā īr rīškē 
pasėstūmiejė i prīšaki, ipatingā pu 2020 m. vīkosė 
Tarptautėnė žemaitiu kongresa Telšiūs, kor bova 
prijimta nuognē svarbi rezuoliucėjė „Diel žemai-
tiu kalbuos ėr istuorėnė Žemaitėjės regėjuona itei-
sėnėma, ėšsauguojėma ėr integracėjės“. Rimtė re-
zuoliucėjės svarstīmā vīka Lietovuos Respublikas 
Seima Kultūras komitetė, ne vėinamė ėšpliestėne-
mė Seima Laikėnuosės žemaitiu gropės puosiedie. 
Torem vilti, ka dabartinis Seims ont galū gala tou 
svarbi sprėndėma padarīs.

 Bet kuol tuo valstībėnė pripažėnėma dā nier, že-
maitē nesied ronkas sodiejė, vuo rimtā kimb i dar-
bus – tvėrtėn žemaitiu kalba ne ėš vėršaus i apatė, 
vuo ėš apatiuos i vėršo. Ėr tas doud žiaurē poikius 
rezoltatus. Žemaitiu kultūras draugėjės prezidiuma 
kvėitėmo 2024-ūsius metus Žemaitėška rašta metās 
bova paskelbosės 13 Žemaitėjės savėvaldībiu: Tel-
šiū, Skouda, Plungės, Kretinguos, Rėitava, Mažei-
kiu, Akmenės, Šėlalės, Klaipiedas, Kelmės, Šiauliū 
rajuonu, Palonguos ėr Šiauliū miestu. 

Par tus Žemaitėška rašta metus ī nudėrbta gers 
šmuots nuognē riktingu ėr prasmingu darbū. Pa-

ŽEMAITIU kalbuos ėr 
rašta TVĖRTĖNEMS

PABRIEŽA Jūzaps

2024-ėijē – Žemaitėška rašta metā

mėnavuosio tik patius rīškiausius darbus, soskėrstī-
tus i 5 stombesnės gropės.

1. KUONFERĖNCĖJĖS
 Kuonferėncėjės so pranešėmās aplė žemaitiu 

kalba ėr žemaitiu rašta vīka: Koliūs (Plungės r.) – 
„Žemaitiu kalba istuorėjės verpetūs“; Narvaišiūs 
(Plungės r.) – „Žemaitiu rašta lėgėndas ė tėkruovė“; 
Kuršienūs (Šiauliū r.) – „Tarmės ir šnektos – kaip 
atverstas žemėlapis“; Naujuojuo Akmenie – „Že-
maitėšks rašts šėndėin“; Telšiūs – „Kalba skomb ėr 
puoezėjuo ėr pruozuo“; Šėlalie – „Žemaitiu kalba 
ėr žemaitėšks rašts“. Kretinga sava žemės švėnta 
žmuogaus Pabriežas Jorgė Ambraziejaus garbē so-
rėngė net aštounės kuonferėncėjės tėn, kor gīvena 
ėr dėrba J. A. Pabrieža – Šėlovuo, Plungie, Tverūs, 
Raudienūs, Varniūs, Skoudė, Vėlniou, Kretinguo. 

2024 m. žemaitėškā ėšlēsta Antuana de Sant Egziu-
peri kninga „Mažāsis princos“ bova pristatīta ė Pane-
viežė Mezgėnaitės Elėnas vėišuojie bėbliuotekuo 
(rengėnė reklaminis plakats)

Kningas „Saulaukiou 35. Žemaitėšku kalenduoriu is-
tuorėjė“ vėršielis. Daknītės Gintarės portėgrapėjė iš: 
https://byt.lt/GIRJi

(Nukelta i 16 p.)

Pranešėmus aplė žemaitiu bėndrėnės rašuomuo-
sės kalbuos kūriejė J. A. Pabriežas darbus pristatė 
muokslėninkā ė kėtė specelistā: A. Klimienė, K. 
Trakšelis, R. Jankauskienė, N. Rudytė, J. Klietkutė, 
V. Jonušaitītė, N. Jurkuonis, J. Pabrieža ėr kėtė.

2. RĖNGĖNĒ, VAKARĀ, 
PAMĖNAVUOJĖMĀ
Vėsuo Žemaitėjuo – muokīkluos, darželiūs, 

bėbliuotekuos, kultūras cėntrūs, bėndruomenies– 
vīka daugībė poikiausiu rėngėniū, skėrtū Žemai-
tėška rašta metams. Tik vėins kėts pavīzdielis: 
Seduos (Mažeikiu r.) Mačernė Vītauta gimnazėjė 
vīkdė induomi pruojekta – palei Mačernė vizėjės 
gimnazistā kūrė ėr pristatė Mačernė regiejėmus 
žemaitėškā. Šėlalės soaugosiūju muokīkla rinka 
ėr skaitė žemaitėškus puosakius. Šėlalės rajuona 
Žadeikiu bėbliuoteka pristatė žemaitėškā parašītu 
kningu ėr dokumėntu paruoda „Apginkem, že-
maitē, sava šnekta“. Viežātiu (Klaipiedas r.) cėntra 
energinguoji dėrektuorė Ciparienė Diana sorėngė 
žemaitėškus skaitīmus „Žemaitėjė žuodie ėr šėr-
die“. Klaipiedas rajuona etnėnės kultūras cėntros 
pristatė paruoda so žemaitėškā ožrašītās puosakēs 
„Keravuokem žemaitėška žuodi“.

Dėdlē maluonē, ka net patīs mažėijē bova isė-
traukė i Žemaitėška rašta pamėnavuojėma metus. 
Mažeikiu luopšelė-darželė „Linelis“ kuolektīvs 
pakvėitė vėsus Mažeikiu rajona luopšelius-darže-
lius dalīvautė maluonemė vākū, tievū ėr muokī-
tuoju kūrībėnemė pruojektė „Mona svajuoniu 
knīgelė“. Kviedarnas (Šėlalės r.) Jauniaus Kazi-
miera gimnazėjės Pajūralė skīriaus darželė vākā 
ėš raidiu dieliuojė trumpus žemaitėškus žuodius. 
Gargždū (Klaipiedas r.) luopšelē-darželē vīkdė 
žemaitėška rašta muokīmus ėr edukacėjės.

Nuotaikinga pruograma „Žuodis, kalba, mo-
zėka“ parėngė Plungės krašta puoetė Stražinskā-
tė-Glinskienė Irena. Tuos pruogramas pristatīmūs 
pati Irena patrauklē skaitė sava žemaitėškas eilės, 
Pabrieža Jūzaps pasakuojė aplė žemaitiu kalba ėr 
rašta, vuo mozėkėnė gropė ėš Kartenas „Vuo tēp“ 
(vaduovs Varkuojis Rimants) maluonē dainiava 
žemaitėškas dainas. Tuoki keliū daliū pruograma 
bova pristatīta Gargždūs, Viežātiūs, Vēviržienūs, 
Endiejavė, Salontūs.

3. ŽEMAITĖŠKA RAŠTA 
MUOKĪMA PAMUOKAS
Žemaitėškas rašības muokīma kursu, ož-

sėjiemėmu bova ivairiū – nu 6 ligi 60 valondū 
trokmies. Šešiū valondū pruogramelė „Muokīke-
muos ruokoutėis ėr rašītė žemaitėškā“ bova pa-
siūlīta šiaulėškems – pamuokas vīka Šiauliū aka-
demėjės bėbliuotekuo. Palei aštouniū valondū 
pruograma žemaitėška rašta muokies Telšiū soau-
gosėijē. Pėnkiuolėkas žemaitėšku pamuoku kursus 
toriejė ėr žemaitėška rašta Skouda R. Granauskė 
bėbliuotekuo vėsa gropė muokėna puoetė Zabi-
tienė Dalė. Kelmės rajuona savėvaldībės tarības 

Viežātiūs (Klaipiedas r.) 2024 m. bova igīvendints 
pruojekts „Žemaitėška žuodė meistarnie“, par katrou 
bova koramė ė tuokėi ėškalbingė, žemaitiu karaktuo-
ri, kalbuos savėtoma gerā atspindou papoušėmā. 
Sveistrītės Laimas portegrapėjės

naries Kvietkuvienės Emilėjės bova parėngta 60 
akademėniu valondū soaugosėms skėrta pruogra-
ma „Žemaitiu kalba ėr žemaitėšks rašts“. Tou pruo-
grama bėngė 25 dalīvē nu 50 ligi 80 metu omžiaus.

Ivariuos Žemaitėjės vėituos žemaitėška rašta, 
puoezėjės eiliū kūrėma muokėna aktīvės žemai-
tėška žuodė skleidiejės: Plungės krašta puoetės 
Stražinskātė-Glinskienė Irena, Daukontātė Adelė, 
Rudelītė Daiva. Čia tik kelė pavīzdē. Trumpesnė 
ar ėlgesnė žemaitėška rašta muokīmā vīka vėsūs 
Žemaitėjės rajuonūs.

4. AKCĖJĖS, VARŽĪTOVĖS, 
KUONKORSĀ
Plungės „Saulės“ gimnazėjės Lituanistėkas 

cėntros so muokītuojė Barnėškienė Rita prīšakie 

pakvėitė dalīvautė akcėjuo „Žaidam žemaitėškās 
žuodēs“. Muokītuojės so sava gimnazistās siautiejė 
pu vėsa Plungės miesta: važiava autuoboso i rinki, 
bova ožsokė i kriautovės, kavėnės, kningīna, sa-
vėvaldībė, net pas daktarus – vėsor skaitė žemai-
tėškus tekstus ėr kėtus okatėjė tou darītė. Telšiū 
Žemaitėjės turizma inpuormacėjės cėntros viel pa-
kvėitė interneto pasėtėkrintė žėnės aplė Žemaitėjė 
ėr dalīvautė „Žemaitiu kalbuos egzamėnė“.

Plungės rajuona muokīklas dalīvava Žemaitiu 
kalbuos dailīraštė kuonkorsė pagal R. Granauskė 
teksta „Ka gīvensėt po mūsa, naožmėrškėt mūsa“. 
Dailīrašti žemaitėškā rašė net 1 049 muoksleivē.

Ipatingā poikės kuonkorsu tradicėjės daug metu 
plietuo Skouda žemaitē. Pamėnavuosio tris patius 
svarbiausius. Jau 24 karta kėkvėinās metās Skoudė 
vīkst Žemaitėjės regėjuona kuonkorsos „Skaitīmā 
žemaitėškā“. Skouds garsie respoblėkėnio žemai-
tėškas kūrības kuonkorso „Koram žemaitėškā“ – 
vīkst kas ontrė metā (nu 2001 m. jau ivīka 10 tuokū 
kuonkorsu). Skoudėškē kėkvėinās metās organėzou 
ėr kvėit vėsus rašītė Žemaitiu kalbuos diktanta, ka-
trou 2024 m. rėngė ėr diktava skoudėškė Zabitienė 
Dalė. Žemaitėška rašta metās vīkosi devintouji Že-
maitiu kalbuos diktanta rašė rekuordinis skaitlios 
žemaitiu ėš vėsuos Lietuvuos – 85. Vėsū tū kuon-
korsu pagrindėnė rėktavuotuojė īr Skouda rajuona 
savėvaldībės Romalda Granauskė vėišuoji bėbliuo-
teka ėr anuos dėrektuorios Grušos Juons. Diel tuo 
vėsā pelnītā Skouds īr vadėnams žemaitiu kalbuos 
ėr rašta tvėrtuovė.

5. KNINGAS, LEIDĪBA
Žemaitē tor sonuorminta ėr sotvarkīta žemaitiu 

kalbuos rašība, katra jau īr nusėstuoviejosi ėr neb-
sėkeit nu 1998 metu, kumet A. Gėrdėnis ėr J. Pa-
brieža ėšlēda kninga „Žemaičių rašyba“. Palei tou 
rašība īr lēdamas gera līgė kningas, laikraštē, kėtė 
tekstā. 2024 metā tēp pat bova pažīmietė poikēs 
leidėnēs. Solaukiem ė žemaitėšku gėismiū kningas 
„Lai skomb žemaitėška gėismie“ (mozėkas autuo-
rios – kretingiškis Žilīs Aluoīzos, žuodiu – telšėškė 
Daubarienė Irena). Tuos gėismės so dėdėliausio pa-
sėsekėmo žemaitėškā skomb Žemaitėjės bažnīčiuos.

Telšiū vīskops Jurevičios Algėrds – pats ne 
žemaitis, bet, ėšmuokės ruokoutėis žemaitėškā, 
kėkvėina pėrmadėini i 150 Žemaitėjės parapėju 

2024 m. Raišutienės Jolantas ėšlēstuo kningelie 
„Spalvuotė nīkštokā“ paskelbtas dainas ī viešėnamas 
ė internete – YouTube kanalė. Portėgrapėjė iš: 
https://www.youtube.com/user/jolamuzika/
videos?app=desktop 

Silvėjės Udas (Baranauskaitės) 2024 m. žemaitėškā ė 
lietovėškā ėšlēsta kninga „Pasimatymai / Pasėmatīmā“

2023 m. Regėjuonu kultūrėniu inicetīvu 
cėntra ėšlēstuos kiningas autuorios 
Kobėlios Justīns 2024 m. apduovėnuots 
Šėlalės rajuona savėvaldībės skėrama 
Puoškuos Dionīza premėjė

siunt Vėsuotėnė malda žemaitėškā. Ėr ta malda īr 
žemaitėškā skaituoma tuos 150 Žemaitėjės parapė-
juos švėntuom dėinuom ėr par lėturgėnės švėntės.

Žemaitėška rašta metās bova ėšlēsta Daubarie-
nės Irenas ėr Daubarītės Marėjės puoezėjės kninga 
„Isiveiziejėmā“, Silvėjės Udas haiku kninga „Pasėma-
tīmā“ žemaitėškā ė lietovėškā. Šiauliū žemaitiu kultū-
ras draugėjė „Saulaukis“, pažīmiedama sava gīvavėma 
35-meti, ėšlēda kninga „Saulaukiou 35. Žemaitėšku 
kalėnduoriu istuorėjė“. Anuo īr atspausdintė vėsė 35 
šiauliškiu lēstė kalėnduorē žemaitiu kalbo. 

Naujuosės Akmenės Tretiuojė omžiaus univer-
sitets pradžiogėna literatūrėnio almanako „Koro 
žemaitėškā“ (kningas sodarītuojė Sinkevīčienė 
Zita). Akmenės krašta Sėmuona Daukonta že-
maitiu draugėjės vaduovės Gaubītės Raimuondas 
pastonguom bova vīkduoms pruojekts „Rašīkem, 
rokoukėmuos žemaitėškā“, ėšlēstė tošėnokā so ožra-
šo „Rašīkem žemaitėškā“, 1 200 spalvuotu kningu 
skėrtoku so žemaitėškās žuodēs ėr tekstās.

Plungėškė muokītuojė Raišotienė Juolanta so 
vākū kuolektīvu žaismingās kuoncertās keliuos 
Žemaitėjės vėituos pristatė poikė sava žemaitėšku 
dainū kningelė „Spalvuotė nīkštokā“.

Žemaitē džiaugas, ka skoudėškė Kobėliaus 
Justīna kninga „dā dongou nematont, bet žemē 
jau žėnont“ (2023 m. ėšlēda Regėjuonu kultūrė-
niu inicetīvu centros) 2024 m. laimiejė Puoškas 
Dioniza varda premėjė. Kningas autuorios J. Ko-
bėlios „Puozėjės pavasarė 2024“ rėngėniūs sava 
kūrība skaitė žemaitėškā.

So dėdėlio pakėlėmo vėsus metus vīka mīlė-
miausės pasaulie kningas A. Egziuperi „Mažāsis 
princos“, Pabriežas Jūzapa ėšverstuos i žemaitiu kal-
ba, pristatīmā ėr skaitīmā. Metu pradiuo „Mažāsis 
princos“ bova pristatīts Lietovuos naciuonalėnie 
Martīna Mažvīda bėbliuotekuo, vuo paskiau kelia-
va pu vėsa Lietova. Bova aplonkītė vėsė Žemaitėjės 
rajuonā – ivīka 36 „Mažuojė princa“ žemaitiu kal-
bo pristatīma ėr skaitīma rėngėnē.

Dėdėliausė pagarba žornalistē, redaktuorē Mu-
kienē Danutē, ka po partraukas atgaivints žornals 
„Žemaičių žemė“, katros dabā īr elektronėnis ėr anou 
nu 2022 m. galem skaitītė internetė. Kelmės krašta 
kultūras ėr istuorėjės žornals „Sietuva“ ketvėrta nū-
meri paskīrė Žemaitiu kalbuos ėr rašta metams, ėš-
spausdėna autėntėšku Kražiu seniūnėjės žmuoniū 

pasakuojėmu žemaitiu kalbuos dūnininku tarmė.
Ipatinga padieka plungėškems ož laikrašti „Že-

maičių saulutė“. Laikraštis vėsus metus skaitītuojus 
džiogėna nuognē poikēs ėr induomēs žemaitėš-
kās tekstās, katrus pavīzdingā priveiziejė ėr tvarkė 
truopnos žemaitiu kalbuos ėr rašta keravuotuos 
daktars Vaitkos Kēstotis.

Nikumet neožmėršio Plungės rajuona mera ėr 
Žemaitėjės patrėjuota Klėšuonė Audriaus pasakītu 
taikliū žuodiu: „Gerā, būtėnā paskelbsem Plungie 
Žemaitiu kalbuos, Žemaitėška rašta metus, vuo 
paskiau vėsė kėtė metā būs Žemaitiu kalbuos ėr Že-
maitiu rašta tvėrtėnėma metās!“

Lai tēp būn vėsuo Žemaitėjuo!

Straipsnis pėrma karta paskelbts laikraštie „Že-
maičių saulutė“ (2025 m. Nr. 4, p. 1–2).

Diekavuojem autuoriou, pasiūluojosem straipsni 
paskelbtė ėr el. žornalė „Žemaičių žemė“.


